
Qujanaq siulittaasoq. 

Siullermik Naleraq sinnerlugu siunnersuuteqartoq Juno Berthelsen qujanaq siunnersuutinnut. 

Kiisalu Naalakkersuisut akissuteqaataannut qujavugut. Naleqqamiillu maluginiagarput tassaasoq 

Naalakkersuisuniit siunnersuuteqartup uparuaataa pingaarutilik akuersaarneqartoq. 

Naalakkersuisut nammineq oqaatigaat aatsitassarsiorfinnut teknikkikkut piumasaqaatit pillugit 

Kalaallit Nunaanni ataatsimoorussanik maleruagassaqanngitsoq. Tassa siunnersuutip aallaavigisaa 

Naalakkersuisunit uppernarsarneqarpoq, tamanna Naleqqamiit nuannaarutigaarput.  

Naleqqamiit isumaqarpugut nunatsinni aatsitassarsiornermik inuussutissarsiorneq 

annertusiartuinnartoq, taamaattumillu sulisunik, avatangiisinik suliffeqarfiillu ingerlatsinerannik 

illersuisunik ersarissunik ataatsimoortunillu sinaakkuteqartoqarnissaa pisariaqartoq. 

Naalakkersuisut oqaatigaat aalajangersakkat ilaasa akuersissutinut ataasiakkaanut 

ilanngunneqartartut. Tamanna nammineq ajornartorsiutaavoq. Naleqqamiit isumaqarpugut 

sillimaniarnermut piumasaqaatit pingaarutillit akuersissummit akuersissummut 

allanngorartariaqanngitsut. Ersarissumik inatsisitigut tunngavissinneqarlutik tamanut assigiimmik 

atuuttariaqarput. 

Naalakkersuisut nunat allat inatsisaasa toqqaannartumik nuunneqarsinnaannginnerat eqqortumik 

oqaatigaat. Tamanna Junop Berthelsenip Naleqqameersup siunnersuutaani siunertaanngilaq. 

Siunertaq tassaavoq Norge, Canada, USA aammalu nunat aatsitassarsiornermik misilittagaqarluartut 

misilittagaannik aallaaveqarluni nunatsinni naleqquttunik maleruagassanik ineriartortitsinissaq, 

taavalu nunatsinnut tulluartut tamaasa iluaqutigineqarluarnissai piviusunngortittariaqanerannik 

aallaaveqartariaqarneranik.  



 

Aamma Naalakkersuisut isumaqatigaarput maleruagassat taamaattut suliareqqissaartariaqartut. 

Kisianni tamatumunnga tunngavilersuutigineqartoq siunnersuutip kingusinnerusumut 

kinguartinneqarneranut tunngavittut naammannersoq apeqqutaavoq. 

Ullumikkut Naalakkersuisut nammineq uppernarsarpaat pisariaqartitsineq atuuttoq. Taamaattumik 

apeqqutaanngilaq maleruagassiortoqassanersoq, apeqqutaavorli qaqugu 

maleruagassiortoqassanersoq. 

Naleqqamiit isumaqarpugut sulisut isumannaatsuunerat pillugu pisariaqartitsineq ullumikkut 

atuuttoq. Taamaattumik suliaq nalunaarusiornermi killittussanngorlugu unitsinneqarnani 

sapinngisamik piaarnerpaamik inatsisiliornermut ingerlateqqinneqartariaqarpoq. Ingammik suli 

nunatsinni annertuumik aatsitassarsiorfinni ajutoortoqannginnerani.  

Uani teknikkimut tunngatillugu assersuusiulaaruma nammineq aallaavigissaguma 

innaallagissiortutut sulianni atortut kukkusat atorsimagukkit ulorianartorsiortitsisinnaavunga 

inoqatinnut.  

Taamaaqqissaarpoq aamma uani qaarusummi suliaqarnermi atortut suut atorneqassanersut 

nalunnginnissai pingaaruteqartuuvoq. Taamaammat uani siunnersuutigineqartoq assut Naleqqamiit 

nuannaarutigaarput.  

Naleqqamiit neriuutigilluinakkatta ilagivaat nalunaarusiortoqaannarani piviusunngortitsinissaq.  

Taamaattumik siunnersuuteqartup siunersuutaa taperserparput.  

Sillimmaniarnermut ataatsimiitsitaliamut ingerlateqqipparput. Neriullutalu oqallinneq 

aallaavigalugu sulisoqarnissaa.  

Qujanaq. 

 

 

 


